
M.C.Pişəvəri “Azərbaycan” qəzetində
və ya gizli “Novruz” imzası haqqında 

1945–1946-cı illərdə Təbrizdə Azərbaycan Milli Hökumə-
tinin rəsmi orqanı kimi ərəb əlifbası ilə çıxan “Azərbaycan” 
qəzeti bir ildən artıq (5 sentyabr 1945 – 12 dekabr 1946) da
vam etmişdir. Rəsmən S.C.Pişəvəri qəzetin redaktoru deyil-
di, o, Azərbaycan Demokrat Firqəsinin sədri, sonra isə Milli 
Hökumətin baş naziri (14 iyun, 1946-ya qədər) idi. Hələ 
1945-ci il yayın əvvəllərində o, Tehranda “Ajir” adlı antifaşist 
qəzet buraxırdı. Həm də siyasi həyata gəldiyi ilk addımlardan 
1918–1919-cu illərdə Bakıda bolşevik meylli qəzetlərdə çıxış 
edirdi. S.C.Pişəvəri mətbuatı və jurnalistikanı sevir, onların si-
yasi potensialını gənc vaxtlarından bilirdi.

Onun siyasi fəaliyyətini qısaca iki dövrə bölmək olar: Bakı 
gəncliyindən ta 1945-ci ilin sentyabrında Təbrizdə ADF-nin 
orqanı kimi “Azərbaycan” qəzetini təşkil edənə qədər İran 
kommunist partiyası “Tudə”nin təşkilatçı və rəhbərlərindən 
biri olmuşdi. Bu mərhələdə o, Moskvaya daha çox sığınaraq 
müsavatçılığın və türkçülüyün tənqidçisi idi və Ümumiran si-
yasətçisi olmağa üstünlük verirdi. Yazıçı Mirzə İbrahimov, şüb
həsiz ki, Moskvanın sifarişi ilə ADF-nin proqramını yazandan, 
İ.V.Stalin bu yeganə “milli” kommunist partiyasının proqramını 
redaktə edəndən sonra, təxminən 1945-ci ilin yayından sonra 
S.C.Pişəvəri ADF-ni təşkil etməyə və onun proqramını Cənubi 
Azərbaycanda gerçəklətməyə başlayır. Lakin bu böyük tarixi işi 

görəndə də onun şəxsiyyətindəki ikilik yox olmadı: bir tərəfdən 
Milli Hökuməti təşkil etməklə ən böyük kommunist inqilabçı-
lardan biri kimi ucaldı və özünü təsdiq etdi, ikinci tərəfdən Şeyx 
Məhəmməd Xiyabaninin davamçısı kimi İranı federallaşdırma-
ğa çalışdı, Azərbaycan xalqının iradəsinə söykənərək Təbrizdə 
Milli Azərbaycan Hökumətini qurdu. Bu quruculuğu o həm də 
bir jurnalist kimi etdi və nəticədə Şeyx Xiyabani, N.Nərimanov, 
M.Ə.Rəsulzadə kimi böyük azərbaycançıların sırasında özünə 
yer aldı. 

Yorulmaz ədib Azərbaycan Demokrat Firqəsinin, həm də 
Milli Hökumətin başçısı idi, bunlara görə o, hökumətin rəsmi 
qəzetinin redaktoru ola bilməzdi. Amma bir il müddətində 
dəyişən dörd redaktoru, şübhəsiz, o təyin edirdi: birinci nöm-
rədən qəzet Əli Şəbüstərinin, sonra Əhməd Musəvinin, sonra 
Fəthi Xoşginabinin, axırda isə İsmayıl Şəmsin redaktorluğu 
göstərilməklə çıxıb. Qəzeti vərəqlədikcə görünür ki, Pişəvəri 
özü qəzetin fəaliyyətinə rəhbərlik edərək onun çıxmasında çox 
yaxından iştirak edirdi. Xoşginabi xatirələrində yazırdı ki, qəzet 
çapa gedəndə Pişəvəri redaksiyaya gəlir, materiallardakı orfoq-
rafiya və fikir səhvlərini düzəldirdi, qəzet çap olunana qədər re-
daksiyada olur, bəzən burada yatırdı.

Onun “Novruz”, “ ج , پ “ və s. imzalar ilə çap olunan icti-
mai-siyasi və ədəbi yazıları qəzetin həcminin 30 faizinə yaxın-
dır. Lakin bu yazıların çoxu indiyə qədər Pişəvərinin əsərləri 
kimi kitablarına salınmayıb. Bu qədər gizli imzadan istifadənin 
səbəbi də sadədir: 1945-ci ilin sentyabr – dekabr ayları arasında 
Demokrat Firqəsinin platformasının təbliği dövrü idi, bu şərait-
də Pişəvəri bir nömrəyə bəzən 2-3 yazısını qoyurdi. Əksinqilab-
la mübarizə, Tehranın ifşası və torpaq islahatından danışanda 

“Novruz” imzasından, partiya quruculuğu işlərindən yazanda 
ikinci “ پ “ imzasından, digər publisistik mövzularda üçüncü “ 
 imzasından istifadə edirdi. “Pişəvəri” familiyasının ilk hərfi “ ج
“pe”, güman ki, p hərfi idi, “cim” isə “Cəfər”in və ya “Cavadza-
də”nin ilk hərfi idi. 

Ədibin qəzetdə iştirakında birinci şəkli burada dərc olu-
nan rəsmi hökumət sənədləri idi. Bu sənədlərin siyasi qismini 
Pişəvəri özü yazırdı və onların dərci prosesində də iştirak edir 
və qəzet çapa imzalanan anacan zəruri redaktələr, təshihlər 
aparırdı. Təsadüfi deyil ki, SSRİ dağılandan sonra buraxılan 
kitablarda Pişəvərinin yazdığı bəzi rəsmi və yarımrəsmi dövlət 
sənədləri də yer alıb. Formal hüquqi baxımdan bu doğru deyil-
dir, amma mahiyyətcə səhv də sayıla bilməz.

Ədibin qəzetdə dərc olunan ikinci qisim əsərləri onun rəsmi 
çıxışlarının mətni, marksist publisist kimi yazdığı məqalələri 
idi. Belə yazılar onun imzası göstərilməklə dərc olunurdu və 
onun silahdaşları müəllimlərinin belə yazılarını tərəddüdsüz 
onun kitablarına salıblar. Bunu S.C.Pişəvərinin 1961-ci ildə 
ərəb əlifbası ilə çıxmış “21 Azər” və 1984-cü ildə kirillə çıx-
mış “Seçilmiş əsərlər”ində görmək olar. Lakin Pişəvərinin ən 
iri toplusu onun öz sağlığında, 1946-cı ilin yazında “Qızıl sə-
hifələr” adı, “Azərbaycan xalqının milli Azərbaycan yolunda 
mübarizə tarixindən” – başlıqaltısıyla çap olunub. Bu faktın 
özü Moskvanın Pişəvəriyə qarşı ciddi senzura tətbiq etdiyinə 
ən yaxşı sübutdur. Lakin Pişəvəri və onun silahdaşları da “Nov-
ruz” kimi gizli imzaların məxfi qalmasına çalışırdılar. Məsələn, 
Pişəvərinin “Novruz” imzası ilə “Azərbaycan” qəzetinin 32-ci 
sayında getmiş “Xain əllər kəsiləcəkdir” yazısı “Qızıl Səhifələr” 
toplusunda elə “Novruz” imzası saxlanmaqla təkrar verilir. 


